
Riżoluzzjoni tal-Parlament Ewropew dwar is-sitwazzjoni ta' l-Ekonomija Ewropea: 
Rapport interim dwar il-Linji Gwida tal-Politika Ekonomika Ġenerali għall-2008

Il-Parlament Ewropew,

– wara li kkunsidra r-Rapport interim tal-Kummissjoni dwar il-Linji Gwida Integrati għat-
Tkabbir u l-Impjiegi għall-2008,

– wara li kkunsidra r-rapport ta' tħejjija tas-sena l-oħra dwar il-linji gwida tal-politika 
ekonomika ġenerali għall-2007 (A6-0012/2007),

– wara li kkunsidra l-Artikolu 108(5) tar-Regoli ta’ Proċedura tiegħu,

A. billi l-politika ekonomika tirreferi għall-azzjonijiet li l-gvernijiet iridu jieħdu fil-qasam 
ekonomiku biex joffru tkabbir ekonomiku sostenibbli u fit-tul ħalli jissodisfaw il-bżonnijiet 
taċ-ċittadini ta' l-UE,

B. billi jekk il-politiki pubbliċi iwasslux għal tkabbir jew le jiddependi mis-sorsi u mill-
impedimenti għat-tkabbir li jeżistu fl-ekonomija kif ukoll mill-ammont wiesa' ta' 
restrizzjonijiet u ta' opportunitajiet li s-sitwazzjoni ekonomika globali tippreżenta,

C. billi hemm evidenza biżżejjed li tissuġġerixxi li rati għolja ta' inflazzjoni, żbilanċ eċċessiv 
makroekonomiku, investiment baxx fil-kapital uman u protezzjoni qawwija tal-kummerċ
ma jispirawx tkabbir ekonomiku sostenibbli u effiċjenti,

D. billi evalwazzjoni ekonomika turi li l-GDP per capita ta' l-UE seta' kien bejn wieħed u ieħor 
wieħed minn ħamsa inqas illum kieku ma saritx l-integrazzjoni,

E. billi l-UE l-ġdida hi taħlita unika ta' ekonomiji avvanzati u ekonomiji konverġenti bi prezz ir
ħis (low-cost), li tippermetti li jitnaqqsu l-ispejjeż, li timpjega ekonomiji ta' l-iskala 
(economies of scale) interni u esterni u li tirreżisti pressjoni deflazzjonarja u inflazzjonarja 
ta' ekonomiji li qed jiżviluppaw,

F. billi l-UE mkabbra, li tirrapreżenta wieħed mill-akbar swieq dinjija b'500 miljun ċittadin, 
saret parteċipant globali u qiegħda f'pożizzjoni prinċipali li tiffissa standards globali,

G. billi s-suq wieħed ta' l-UE għandu profil u attrazzjoni li qed jinkoraġġixxu immigrazzjoni 
ekonomika u appoġġ politiku u finanzjarju biex jinstabu soluzzjoni għall-problemi madwar 
id-dinja kollha u dħul ta' fondi ta' investimenti privati u sovrani,

H. billi l-UE mkabbra tgħaddi minn ħafna bidliet u l-ħolqien tas-suq wieħed għandu impatt 
qawwi mhux biss fuq l-ekonomija ta' kull Stat Membru, imma wkoll fuq l-iżvilupp politiku 
u soċjo-kulturali tas-soċjetajiet tagħhom,

I. billi s-suq wieħed ta' l-UE mkabbra hu ekonomija fi tranżizzjoni minħabba żvilupp varjabbli 

ta' Stati Membri differenti u bżonnijiet varji ta' riformi strutturali li ġejjin minn sfidi globali u 
teknoloġiċi ġodda, 

J. billi dawk responsabbli mill-politika, iridu jidentifikaw, jiddikjaraw b'mod ċar u jindirizzaw l-
isfidi komuni li l-ekonomiji ta' l-UE qed jiffaċċjaw u se jiffaċċjaw fis-snin li ġejjin, meta 
jiddefinixxu l-linji gwida tal-politika ekonomika ġenerali,

K. billi l-għarfien u l-appoġġ attiv taċ-ċittadini ta' l-UE hi prekundizzjoni biex jiġu implimentati 
l-azzjonijiet tal-politika ekonomika b'suċċess,

Politiki ekonomiċi esterni

1. Jirrimarka li l-importanza dejjem akbar ta' l-UE bħala parteċipant globali tpoġġi aktar 
pressjoni fuq il-baġits fuq livell ta' UE u dawk nazzjonali, u dan jista' jwassal għal 
destabilizzazzjoni makroekonomika li timplika l-ħtieġa li jiġu stabbiliti metodi komuni ta' 
politika ekonomika barranija sabiex jiġi mmaniġġjat kif xieraq l-impatt estern fuq is-suq wie
ħed ta' l-UE;

2. Iqis li t-tisħiħ ta' l-industriji fuq skala globali u l-akkwist ta' kumpaniji ta' l-UE minn 
investituri li mhumiex mill-UE jista' potenzjalment inaqqas il-vantaġġi tas-sistemazzjonijiet 
tas-suq wieħed u l-benefiċċji ta' l-iskala, li jiġu akkwistati permezz ta' parteċipazzjoni fis-
suq globali bħala entità singola, jekk ma jkunux implimentati l-koordinazzjoni xierqa fit-
twaqqif ta' qafas superviżorju u instituzzjonali ta' l-UE u t-traspożizzjoni tas-
sistemazzjonijiet legali;

3. Jenfasizza li bidliet fir-rati tal-kambju li jsiru minħabba żbilanċi akkumulanti f'pajjiżi li 
mhumiex ta' l-UE iżidu l-pressjoni kompetittiva fuq kumpaniji ta' l-UE u juru l-ħtieġa ta' 
reazzjoni mill-UE permezz ta' ftehimiet ta' reċiproċità, ta' tisħiħ tas-setgħat ta' l-awtoritajiet 
dwar il-kompetizzjoni u permezz tal-ħolqien ta' mudell ekonomiku ta' l-UE;

4. Hu ta' l-opinjoni li żieda fid-domanda għal riżorsi naturali, prodotti u servizzi bażiċi 
mmexxija mit-tkabbir ta' ekonomiji li qed jiżviluppaw jista' jitfa' pressjoni inflazzjonarja fuq 
l-ekonomiji ta' l-Istati Membri ta' l-UE; iqis li strumenti għall-politika ekonomika anti-
inflazzjonarja u qafas għal aġġustament possibbli makroekonomiku għandhom ikunu m
ħejjija biex jindirizzaw din il-problema;

Politiki interni ekonomiċi

5. Jinnota li ċ-ċittadini ta' l-UE huma inkwetati li l-kompetizzjoni msaħħa fis-suq intern mog
ħtija spinta mit-tkabbir, mill-integrazzjoni u mill-mobilità tax-xogħol tikkawża bidla mill-
modi tradizzjonali tax-xogħol għal mudelli aktar flessibbli u jemmen li dan it-tħassib għandu 
jiġi indirizzat permezz ta' azzjonijiet ta' politika li jkabbru l-provvista u jtejbu l-kwalità ta' 
dawk l-oġġetti u servizzi pubbliċi li, matul iż-żmien, jistgħu jgħinu biex jiżdiedu t-tkabbir 
produttiv u l-politiki attivi tas-suq tax-xogħol; 

6. Jenfasizza li t-tnaqqis fir-ritmu tal-produzzjoni hi kwistjoni ta' tħassib għall-politika 
ekonomika u jvarja minn pajjiż għall-ieħor ta' l-UE, jinnota, madankollu, sistema ġenerali 
komuni li tindika punti dgħajfa fis-swieq, fid-distribuzzjoni u fis-servizzi finanzjarji;

7. Jirrimaka li r-riġidità strutturali ma tippermettix l-effiċjenza fl-użu ta' teknoloġiji ġodda u l-
aċċessibilità ta' netwerks f'industriji li għadhom lura; jemmen li l-linji gwida ta' politika 
ekonomika għandhom jinkludu azzonijiet li jħejju sabiex jinħoloq l-ambjent tajjeb għal 
operazzjonijiet ta' kummerċ transkonfinali u biex isaħħu d-dehra tas-suq finanzjarju wieħed; 

8. Hu favur il-ħtieġa li jiġi appoġġjat ir-ristrutturar ta' l-ekonomija permezz ta' l-innovazzjoni 
fil-proċessi tat-tmexxija, fil-proċedura u fl-istrutturi organizzattivi; hu ta' l-opinjoni li 
kumpaniji ġodda f'dan il-qasam jeħtieġu inqas kapital imma aktar kreattività u joffru ħafna 
opportunitajiet għall-intrapriżi ż-żgħar u għall-ġenerazzjoni żagħżugħa; 

9. Jinnota li l-politika ta' kompetizzjoni għandha tkun kumplimentari għall-politiki strutturali li 
ma jippermettux il-possibiltà ta' konsorzji li jikkontrollaw is-suq u kundizzjonijiet li jżommu 
barra intrapriżi żgħar minħabba l-proċess ta' konsolidament fuq livell ta' UE;

10. Jemmen li titjib fil-produttività fil-qasam tas-suq, fid-distribuzzjoni u fis-servizzi finanzjarji 
jista' jintlaħaq billi tikber il-koordinazzjoni fir-riformi ekonomiċi fl-Istati Membri differenti u 
fl-immodernizzar ta' l-ekonomija billi ssir bidla fil-politika ta' strateġija minn tkabbir 
immexxi minn investiment għal tkabbir immexxi minn żvilupp teknoloġiku fil-kuntest ta' l-
integrazzjoni; 

Sistemazzjonijiet istituzzjonali

11. Hu ta' l-opinjoni li l-influenza ta' l-ambjent ekonomiku fuq tkabbir għal perjodu twil ta' 
żmien mhuwiex wieħed awtomatiku u l-iżvilupp ta' istituzzjonijiet li jirreaġixxu għas-suq 
jiddeterminaw jekk l-ekonomija hiex kapaċi jew le li tikkonkretizza l-potenzjal tagħha ta' 
tkabbir strutturali;

12. Jemmen li l-iżviluppi ta' l-istituzzjonijiet ta' l-UE għandhom jiffaċilitaw il-koordinazzjoni 
effiċjenti tal-politiki ekonomiċi u jiżguraw konsistenza bejn il-linji gwida integrati u l-
programmi ta' riforma nazzjonali;

13. Jirrimarka li t-trasparenza fix-xogħol magħmul mill-Eurogrupp, mill-Kumitat Ekonomiku u 
Finanzjarju (EFC), mill-Kumitat għas-Servizzi Finanzjarji (FSC) u mill-Kumitat tal-Politika 
Ekonomika (EPC) hu vitali għall-koordinazzjoni effiċjenti u għall-implimentazzjoni ta' 
azzjonijiet tal-politika ekonomika; 

14. Hu konvint li l-irwol tal-Parlament Ewropew u tal-parlamenti nazzjonali jeħtieg jissaħħaħ
flimkien mal-formazzjonijiet relevanti tal-Kunsill tal-Ministri fl-issettjar ta' l-istrateġija 
ekonomika;

15. Jagħti istruzzjonijiet lill-President tiegħu biex jgħaddi din ir-riżoluzzjoni lill-Kunsill u lill-
Kummissjoni, u lill-parlamenti u l-gvernijiet ta' l-Istati Membri.

